
Ekialdea Mendebaldean 

1890eko apirilean Maîtres Japonais erakusketa 
handia aurkeztu zen Parisen, eta hori izan zen 
japonismoaren modaren jatorria. Artista askori 
eragin zien; horien artean, inpresionisten multzoko 
Mary Cassatt iparramerikarrari. Ekialdeko 
artearekin bat egiten zuen emakumeenganako 
interes tematikoan, eta urte hartan ohiz kanpoko 
konposizio hau sortu zuen, pintzelkada kementsu 
eta lehorrez. Oraindik orain zaharberritutako 
mihise handian, Sistiagak margotzeko keinua 
maximizatzen du, eta pigmentuak arrastatzen ditu 
prestakin zuriaren gainean. Hala, mugimendua, 
argia, kolorea... irudikatzeko egiten duen 
borrokaren aztarna uzten du. Margolaritzaren 
artearen muina, zen-arima gogora dakarkigun 
kaligrafia berezian.

Mary Cassatt 
1844-1926

AEBetako Filadelfiako Pennsylvanian ikasi zuen, Arte 
Ederren Akademian, eta gazte-gaztetatik Europara 
bidaiatu zuen sarri, museo ugari bisitatuz. 1865ean, 
Parisera joan zen Jean-Léon Gérômerekin ikasten 
jarraitzera, eta hango aretoetan erakusketak egin 
zituen aldian behin, 1870etik 1876ra bitartean. 
1875ean, han bizitzen geratu zen, behin betiko. 
Eguneroko bizitzako eszenek, familiako emakumeak 
eta haurrak protagonista zirela, orobat antzerki 
edo operako gaiek, Degasen miresmena piztu 
zuten, eta margolari inpresionisten zirkuluan sartu 
zuen hark. Askotan erakusketa kide izan zituen 
artista horiekin izandako harremanak eragin zion 
ondorengo langintzan, eta, edonola ere, arrakasta 
lortu zuen mendearen azken hamarkadan, nola 
kritiketan, hala salmentetan, Europan eta AEBetan 
bakarkako lehen erakusketak egin zituenean.



Emakumea eserita haurra besoetan duela
c. 1890. Olioa mihisean

Obra hau Bizkaiko Probintzia Diputazioak erosi zuen, 1919an Bilbon egin 
zen Pintura eta Eskulturako Nazioarteko Lehen Erakusketan. Luis XVI 
estiloko aulki lakatuak barnealde burgesa iradokitzen du, eta medailoi 
erako bizkarraldeak konposizioaren forma inguratzaileak bideratu ditu. 
Intimitate handiko eszena da, sentimentalismorik gabe samur iradokia, 
eragile direla bai haurraren eta bizkarrez dagoen emakumearen arteko 
kontaktua, arreta gabe bata, garbitze-lanetan bestea, bai eta kolore 
leuneko paleta ere. Pintzelkada solteak eta mihisearen zirriborro-
izaerak irudikatutako gaiarekin bat datorren freskotasuna ematen diote 
lanari.

Bizkaiko Foru Aldundiaren ekarpena 1920an



José Antonio Sistiaga
1932-2023

Formazioz autodidakta da, eta ibilbidea berrogeita 
hamarreko hamarkadaren hasieran hasi zuen. 
1955ean, Parisera aldatu zen, non abangoardiako 
musikaz, zinemaz eta antzerkiaz interesatu, eta 
lehen harremana izan zuen pintura abstraktu liriko 
eta informalistarekin. Urte haietan, paisaiari edo 
giza irudiari buruzko erreferentzia oro baztertu 
zuen, nahiz eta 1974 ondoren berriz ere agertu ziren 
gai horiek, plastika puru baten alde, zeina paper 
gainean tintaz eta mihiseen gainean olioz egin 
zituen sail garrantzitsuetan erakutsi zuen. Oteiza, 
Chillida, Zumeta eta Basterretxearekin batera, Gaur 
taldea (1966) sortu zuen. Zinemara ere hedatu zen 
haren lan artistikoa –1968an, Ere erera baleibu izik 
subua aruaren… obra esperimentala ekoitzi zuen–, 
bai eta pedagogia artistikora ere. 2016an, Eusko 
Jaurlaritzaren Gure Artea saria eskuratu zuen.



Bizi-ekintza. Omenaldia gure arbasoei
1970. Olioa mihisean 

Artistaren keinu espontaneoa eta ekintza fisikoa bera, neurri handiko 
koadro argitsu hau egitean, Sistiagak 1970eko hamarkadan egin 
zuen lanaren bereizgarri dira; garai hartan, informalismoaren aldaera 
keinuzkoena interesatzen zitzaion. Karga arrazional orotik aske, 
margolariak aurretiazko ideiarik gabe egin dio aurre mihise zuriari, 
eta zoriak eraman dezan utzi dio bere buruari, inprobisazio musikal 
batean nola, mugimendua irudikatzeko, kolorea azkar aplikatzea eta 
pintzelkada espresiboa erabiltzea dakarren lan prozesu batean.

1979an eskuratua



Gaur egungo euskal paisaia
1973. Tinta kartoian  

Sistiagaren lanean ohikoak dira paisaiari, zeruari eta kosmosari 
egindako erreferentziak. Hala gertatzen da, esaterako, kartoi gaineko 
tinta honetan ere: koloretako lerro paraleloek –artistak berak sortutako 
pintzel-brotxa batez eginek– topografiak edo, beharbada, tolestura 
geologikoak iradokitzen dituzte. Izenburuan aipatzen den euskal 
paisaia funtsezko formetara murriztuta dago, eta konnotazio errealista 
oro alde batera utzita berrinterpretatu da.

Bilduma Ipiña-Bidaurrazagaren komodatua 2014an



Izenbururik gabea
1979. Argizaria paperean 

Emakumearen besoan ditu sinadura eta data Prusiako urdin koloreko 
argizariz egindako biluzi fin honek, eta zerikusia du Sistiagak 1980 
eta 1992 bitartean sortu zuen Suite érotiqueko marrazkiekin; hain 
zuzen, haren lanik berezienetako bat da hori. Egitura belusatu eta 
sentsualekoa da, eta abiadura handian eginda dago, paperari begiratu 
gabe eta begirada modeloaren gorputzean eta eboluzioetan finko 
jarrita.

Javier Mugarza Zubikarai jaunaren legatua 2021ean



BBKateak 

BBKateak erakusketa-proposamenaren 
helburua da bildumari narratiba berriak 
ematea, museoaren handitze proiektuko 
lanek iraun bitartean. Aldizka eguneratuko den 
aurkezpen-programa dinamiko baten bitartez, 
eraikin zaharreko areto bakoitzak bi artistaren 
eta haien lanen espero gabeko aurrez aurreko 
bat erakutsiko digute; denboran edo/eta jatorri 
kultural edo geografikoan urrunekoak izan 
daitezkeen izenak izango dira; horrela, arteari 
buruzko ikuspegi eraldatzailea eta eraikitzen ari 
dena iradokiko da. Modu horretan, museoaren 
metamorfosia islatuko da etengabe aldatzen 
ari den bilduma batean.

Programa Hamahiru Centaurusera lanak 
abiaraziko du; Sergio Prego artistaren 
eskultura-proiektua da, aretoak hustetik sortua.


